
జగత్ జీవః పరమాత్మా విచారాః

అద్వయోఽపి సదైవాత్మా  వృక్షే పక్షిద్వయం కిము ।
ఏకో భుఙ్క్తే ఫలం త్వన్యోఽనశ్నన్ సాక్షీవ దర్శకః ॥ ౧॥
కర్తా భోక్తాఽభిమాన్యేషయాత్యాయాతి పునః పునః ।
అముత్రేహ  చ దేహీ స జీవాత్మా గుణసఙ్గతః  ॥౨॥
పరాత్మా సర్వగో ముక్తో నిర్గుణో  నిర్వికల్పకః ।
నిత్యోఽనన్తోఽద్వయోఽసఙ్గో నిర్లిప్తః   సర్వతోముఖః ॥ ౩॥
ఫలభోక్తా స జీవాత్మా పరాత్మా సాక్షిరూపకః ।
వృక్షః శరీరమేవాస్తి విద్ధ్యేతత్  సకలం జగత్ ॥ ౪॥
పూర్ణమేతైస్త్రిభిర్విశ్వం    ప్రకాశం  యాతి సర్వథా ।
లీయతే తత్ర వై సర్వం జడచేతనసఙ్కులమ్ ॥ ౫॥
స్థూలసూక్ష్మం  చ యత్ కిఞ్చిత్ కారణం వా తథేతరత్ ।
సర్వభూతాని జాయన్తే మ్రియన్తే  చ పునః పునః ॥౬॥
అయం మర్త్యః క్షణస్థాయీ  సంసారః క్షణభఙ్గురః  ।
నామరూపాత్మకం సర్వం జడం చేత్యుచ్యతే జగత్ ॥ ౭॥
ఇతి శ్రీ ఆచార్యదిగమ్బరమహాపాత్రవిరచితాః
జగత్ జీవః పరమాత్మా విచారాః ।

